
EAEko PPko hauteskunde batzorde­
ak Espainiako Barne ministro Jaime 
Mayor Oreja proposatu zuen atzo, al­
derdi horren lehendakarigai izateko. 

Eusko Jaurlaritzako Herrizaingo sai­
leko SOS-Deiak zerbitzuak ohartarazi 
duenez, eguraldiak okerrera joko du 
eguerditik aurrera, eta 300 metrotik 
gora, elurra egingo du. 

Europako Batasuneko hamabost 
atzerri ministrok iazko Nizako Goi Bi­
lerako akordioa sinatu eta 2004an 
«erreforma handiagoa» egiteko kon­
promisoa azaldu dute. 

Miarritzeko metereologia zentruan 
lan egiten duen Daniel Lafitte tekni­
kariaren aburuz, «orain arte klima al­
daketaren inguruan azalduta datuak 
mesfidantzaz begiratu behar dira». 

Joan den astean Erresuma Batuko 
txerri granja batean sukar aftosoa 
agertu zela jakin zenetik, gaitza hori 
Europako beste herrialdeetara hedatu 
dela uste da. 

Nazioarteko 43 artista garaikidek lan­
dutako urrats eta bideak bildu ditu 
Donostiako Koldo Mitxelena kulturu­
nean ireki berri den erakusketak. 

Sanz eta berdintasuna 
Miguel Sanzek euskararen foru dekretuari buruz atzo egin 
zituen fiabardurek badute garrantzirik -eremu mistoko 
udalek ele biz manten ditzake errotulazioak, esate batera­
ko- baina funtsean, espero zenez, betiko leloei eutsi zien. 
Larunbatean kalera irtendako milaka lagunen protesta ez 
zaio kezkatzekoa iruditzen, «garrantzitsuagoa» baita Par­
lamentuan duen babesa. Oinarriak-ek ofizialtasunaren al­
deko ia 50.000 sinadura bildu zituenean ere antzera eran­
tzun zuen: boto gehiago dituela berak, Oinarriak-en sina­
durak baino. Eta berdintasunaz hitz egin zuen atzo, berriro. 
«Nafar guztien arteko berdintasuna ziurtatzea» omen da 
Gobernuaren jardueraren helburua. Hizkuntza politikoa­
ren arloko jarduerari dagokionez, garbi dago zer berdinta­
sun motaz ari den: denok berdin, denok gazteleraz. 

Konpromiso atzeratua 
«Eztabaida berritzailea» eskatu zuen atzo Romano Prodi 
Europako Batasuneko presidenteak Nizan, abenduan 
Hamabostek ekialdeko estatuei Batasunean sartzea ahal­
bidetzeko adostu zuten hitzarmena sinatzeko ekitaldian. 
Lionel Jospin Frantziako lehen ministroa eta Jacques 
Chirac presidentea -EBko txandakako lehendakaritza­
ko buruak ziren iaz- izan ziren hitzarmena bizikien go­
raipatu zutenak; Prodik akastuntzatjo, eta Nicole Fontai­
ne Europako Legebiltzarreko buruak hemendik aurrera 
ematen diren urratsen garrantzia azpimarratu zuen. Esta­
tu kideiek adostu dute 2004.urteko Gobernu arteko bile­
ran egingo dutela «erreforma handia». Interes nazionalei 
eta boto gehiago lortzeko lehiari uko egin beharko diote. 

Bozketa soil bat ere merezi ez 
Lehen bilkura aski izan dute Euskal Laborarien Batasune­
ko ordezkariek Paueko Laborantza Ganberara ez itzultze­
ko erabakia hartzeko. Iragan hauteskundeetan Ipar Euskal 
Herriko laborarien gehiengoaren babesa lortu zuen EL­
Bren aldarrikapenaren aldeko mozioa ukatu egin dute gan­
beran; ez dute bozkatzen ere utzi. Paueko ganberak Biar­
noko laborantza ereduaren alde egiten duela Euskal Herri­
koaren kaltetan aspalditik salatua du ELBk. FDSEAren 
aburuz, ordea, Euskal Herriko Laborantza Ganbera eska­
tzea galdera politikoa egitea da. Paueko prefeta ere fran­
tsesen segurtasuna eta Frantziaren batasuna aipatzera iri­
tsi zen atzo gaiaz hitz egiterakoan. Antza, Euskal Herriko 
Ganberaren aldarrikapenak Ipar Euskal Herrian gehien­
goa lortu izanak ez du bozketa bat ere merezi. 

Ibileraren artea 
Ibilera azterketagai gisa maiz jorratu dute XX. mendeko 
artistek. August Rodin izan zen lehena, bidea zabaldu 
zuena L 'homme qui marche eskulturarekin. Obra horrek 
zabaltzen du Donostian Koldo Mitxelena kulturunean 
gaur inauguratuko den erakusketa ere. Nazioarteko be­
rrogeita hiru artistaren lanak bildu ditu erakusketak, giza­
kion ibileraz hausnarketa egiteko beste horrenbeste au­
kera eskaintzen dituztenak: eskulturak, argazkiak, mar­
goak eta instalazioak. Antibesko (Frantzia) Picasso 
Museoak ibileraren gaiari eskainitako bildumatik hartu­
tako obrak dira, 1962tik 1999ra bitartean egindakoak. 
Gabriel Orozco, Robert Morris eta Bruce Naumanen la­
nak ikus daitezke, besteak beste. 


